
Situaziun generala: La zona da
pressiun bassa sa stenda da la
Corsica vers l’Adria.
Oz: Grischun central e dal nord:
cuvert, vers saira scleridas, tempe-
raturas enturn 1°, sin 2000 meters
–9°. Sid ed Engiadina: avant
mezdi per part precipita-
ziuns cun intensitad
tschessanta, suenter mez-
di in pau sulegl, enfin 4°.
Prognosa: Ost sonda
nivlus, ma senza precipitaziuns,
dumengia en las Alps favugn,
glindesdi aura amiaivla e mardi
variabel. Vest sonda nivlus, du-
mengia sulegliv. Sid fin d’emna
per part plievgia, cunfin da naiv
tranter 600 e 900 meters, glindes-
di e mardi aura detg sulegliva.

■ L’AURA

Aura variabla

■ SVIZRA / GRISCHUN

Emprim directur per
la rait da parcs

(lq) La rait da parcs svizra survegn
ina direcziun professiunala. La su-
prastanza da l’organisaziun tetga-
la ha nominà Andreas Weissen sco
prim directur. A quell’organisa-
ziun tetgala appartegnan ac-
tualmain 25 parcs natirals e pro-
jects da futurs parcs natirals. An-
dreas Weissen saja expert en du-
mondas da l’ambient e saja era ver-
sà en fatgs d’economia regiunala,
ha la rait da parcs communitgà ier.
Ils davos quatter onns ha el lavurà
per il parc da cuntrada Binntal en
la part sura dal Vallais. Avant è el
stà engascha per diversas organisa-
ziuns nonguvernamentalas, quai
tant professiunalmain sco er en uf-
fizi d’onur. Il nov directur vegn a
lavurar davent dal 1. da favrer a
Berna. Ils responsabels per ils
parcs speran uschia da pudair far
valair lur interess meglier, mo era
da barattar experientschas e colla-
vurar meglier cun uffizis, scien-
ziads, firmas e medias.

(lq) La Svizra giascha sut la
naiv. Dapertut è vegnì registrà
quantums da record. En las Alps
è la cozza da naiv plirs meters
grossa. Ed enfin questa saira
duai i naiver vinavant. Perfin giu
la Bassa vevi ier diesch centime-
ters naiv nova. Enfin in mez me-
ter hai dà en il Tessin ed en Bre-
gaglia. A Maloja vevi ier saira 135
centimeters naiv. Per da quest

temp è quai in quantum extraor-
dinari. Ils pass dal Maloja e dal
Bernina han stuì vegnir serrads
per motivs da segirtad. Er la Via-
fier retica ha gì ses problems cun
la naiv. Il traffic sur il Bernina è
vegnì sistì temporarmain ed è sa
splajà suenter cun pli gronds re-
tards. Cun la naiv è er il privel da
lavinas creschì. En parts da las
Alps vala il privel sco grond.

Sut nevadas e cuflads

La naiv ha
enta maun
l’entira Svizra.

KEYSTONE

■ (anr/fa) Las uniuns da l’eco-
nomia da construcziun dal Gri-
schun han edì in cudesch d’uf-
fants en rumantsch e tudestg.
Las duas auturas Martina Feirer

ed Alexandra Frankel da Vien-
na, da professiun architectas,
explitgeschan als uffants en il
cudesch ils avantatgs da la
tecnonologia da las chasas pas-

sivas. Josias F. Gasser (san.) ha
preschentà il cudesch ier a cus-
seglier guvernativ Martin
Schmid ed als commembers dal
cussegl grond.

«Nus construin ina chasa da sulegl»
FOTO F. ANDRY

Far dar enavos ils bonis
dals managers da l’UBS?

Aschunta al pachet d’agid da 68 milliardas
■ (anr/sda/vi) Gea, na, bain,
betg. Uschia tuni da preschent
en las chombras federalas con-
cernent las bonificaziuns ch’ins
pudess pretender enavos dal
management da l’UBS. En sasez
è il minister da finanzas era da
l’avis ch’ils bankers auts da l’UBS
duain restituir tschertas bonifica-
ziuns. Sin via infurmala haja el gia
fatg da savair quai il presidi da
l’UBS, ha Hans-Rudolf Merz
punctuà ier durant la debatta en
il cussegl naziunal. Ma en ina le-
scha u en in conclus na vul Merz
betg avair scrit quest giavisch. Il
cuntrari l’ala sanestra: Lezza batta
persuenter da colliar la recapitali-
saziun da l’UBS cun 6 milliardas
francs cun il giavisch ch’ils schef-
bankers da l’UBS hajan da dar
enavos las bonificaziuns nungiu-
stifitgadas dals ultims tschintg
onns. Cun 102 cunter 78 vuschs
ha l’ala sanestra stuì succumber
ier. La fatschenta turna puspè en
la chombra pitschna.

Chombra gronda
cunter pitschna

Lezza aveva lubì il mardi passà
d’aschuntar a l’agid da finanzas
per l’UBS il giavisch ch’il ma-
nagement da l’UBS duai restituir
las bonificaziuns. En la versiun
dal cussegl dals chantuns na sa
tracti betg d’ina formulaziun
lianta. I vegn sulet pretendì ch’il
cussegl federal s’engaschia per-
suenter ch’ils organs da l’UBS
pretendian enavos las bonifica-
ziuns exageradas ch’ins haja pajà
ils ultims tschintg onns a com-
members da la direcziun u dal
cussegl administrativ.

Questa proposta ha il cussegl
dals chantuns lubì cun 18 cunter

17 vuschs. La vusch da tagl dad
Alain Berset (sp/FR), il president
da la chombra pitschna, aveva dà
la decisiun. El era stà conautur da
questa proposta.

«Exagerà» versus
«nungiustifitgà»

La versiun da la chombra pitsch-
na è dentant vegnida modifitga-
da en la chombra gronda. Ins n’ha
ier betg discurrì da «bonificaziuns
exageradas» sco en la chombra
pitschna, mabain da «bonifica-
ziuns nungiustifitgadas» ch’ins
stuess pretender enavos.

Questa modificaziun è vegni-
da crititgada. I saja «heicli» d’in-
troducir en la davosa minuta no-
vas determinaziuns, ha ditg Mar-
tin Bäumle (verdliberal/ZH).

Il pled «exagerà» saja in term
che appelleschia ad in act moral
da restituir ils daners. Ma il pled
«nungiustifitgà» saja in term giu-
ridic che pretendess consequen-
zas giuridicas.

Werner Marti

Giurists contra giurists?

Ils bonis dals mana-
gers da la UBS èn e
restan in tema che
fatschenta tant la
politica sco era la
populaziun. KEYSTONE

En Germania ha ins tschernì
ier ils pleds tudestgs da l’onn
2008. I sa tracta dad expres-
siuns colliadas cun las turbu-
lenzas da finanzas e da bancas.
Il pled tudestg da quest onn è
«Finanzkrise». Il term è sin
l’emprim plaz perquai ch’el è
cumparì l’entschatta da quest
onn en la discussiun publica e
resumescha il svilup dramatic
en il sectur da bancas, immo-
biglias e finanzas. Quai ha la

Societad per la lingua tudestga
communitgà ier a Wiessba-
den. Sin il segund plaz è il pled
«verzockt».

En ils vocabularis ru-
mantschs chattan ins bain il
pled «crisa finanziala». Ma per
«verzocken» n’enconuscha il
pledari grond nagin term. For-
sa mancan en Rumantschia
simplamain las finanzas per
giugar e sfarlattar tants mil-
liuns, nundir milliardas.

«Finanzkrise» e «verzockt»
fan l’emprim e segund plaz

Chastià 38 persunas
(lq) Ils davos tschintg mais èn 38
persunas vegnidas chastiadas a
Cuira pervi da consum d’alcohol la
notg sin terren public. La polizia ha
incassà 50 francs gist en il lieu.
Quest scumond è unic en Svizra.
Las pli bleras persunas han cunter-
fatg a la lescha en la vischinanza dal
Welschdörfli. Per la polizia saja i stà
difficil da punir surpassaments,

cunzunt cura ch’i vevia fullas da
glieud avant ils locals. Medema-
main na saja i betg stà simpel da
punir pervi da littering. Enfin uss
haja la polizia pudì chastiar mo
quatter persunas cun 50 francs. Ul-
teriurs 20 chastis da 50 francs èn
vegnids dads pervi da consum d’al-
cohol, nicotin ed auters meds eni-
vrants en zonas scumandadas.

Arosa will
seine 360 Kurven
zu Geld machen

3,5 Prozent
mehr Lohn für
Bündner Staatspersonal
SO e BT pon ins cumprar al kiosk

